
ABSTRAK

Senario program PEKA Sains pada masa ini ialah guru melaksanakannya seperti
yang diarahkan oleh KPM namun pelaksanaannya kurang mengambil kira aspek
manakah yang sepatutnya dititikberatkan. Oleh yang demikian, kajian ini bertujuan
untuk meninjau pengaruh aspek konteks, input, dan proses Pentaksiran Kerja Amali
(PEKA) Sains terhadap pencapaian PEKA Sains dalam kalangan pelajar Tingkatan 4
di Negeri Sabah. Seramai 447 orang pelajar Tingkatan 4 telah dipilih dengan
kaedah persampelan berstrata. Kajian ini adalah kajian kuantitatif bukan
eksperimen yang menggunakan kaedah tinjauan untuk mengumpul data.
Instrumen yang telah digunakan untuk memungut data terdiri daripada Soal Selidik
Aspek Konteks (SSAK), Soal Selidik Aspek Input (SSAI) dan Soal Selidik Aspek
Proses (SSAP) manakala keputusan pencapaian PEKA Sains diperolehi daripada
guru Sains Tingkatan 4 yang menilai pelajar menggunakan rubrik petunjuk prestasi
mengikut piawaian yang ditentukan oleh Lembaga Peperiksaan Malaysia. Pakej
analisis statistik ‘Statistical Package for Social Science’ (SPSS) for Windows version
20.0, perisian analisis item 'QUEST’ dan perisian ‘Smart Partial Least Square’
(SmartPLS) version 2.0 telah digunakan untuk menganalisis data kuantitatif yang
dikumpul. Dapatan kajian menunjukkan tahap PEKA Sains bagi aspek konteks,
input dan proses adalah pada tahap ‘Tinggi’ (3.41-4.20) manakala min pencapaian
pelajar mengikut kemahiran PEKA Sains adalah pada tahap cemerlang (8 atau 9,
Gred A). Selain itu, dapatan kajian juga mendapati tidak terdapat korelasi dan juga
pengaruh antara aspek konteks, input dan proses terhadap pencapaian PEKA Sains.
Walau bagaimanapun, dapatan kajian menunjukkan terdapat korelasi dan juga
pengaruh antara aspek konteks dengan input dan antara aspek input dengan
proses. Dapatan analisis lintasan mendapati aspek konteks, input dan proses PEKA
Sains tidak mempunyai korelasi dengan pencapaian PEKA Sains. Model struktur
yang dijanakan dalam kajian ini tidak dapat meramalkan pencapaian produk PEKA
Sains. Dapatan-dapatan kajian memberi implikasi khususnya keperluan untuk
meneliti semula aspek proses, memastikan aspek input yang menepati dengan
keperluan PEKA Sains, dan mempertimbangkan faktor-faktor lain yang dapat
memenuhi keperluan pelajar. Pihak-pihak yang terlibat dalam perancangan dan
pelaksanaan kurikulum sains perlu meneliti semula pelaksanaan PEKA Sains
terutama sekali dalam pelaksanaan aspek proses.



ABSTRACT

THE INFLUENCE OF CONTEXT, INPUT AND PROCESS ASPECTS ON
ASSESSMENT OF SCIENCE PRACTICAL WORK ACHIEVEMENT

Teachers implemented ASPW as recommended by MOE. However, they failed to
identify which aspects to emphasize. Hence, the purpose of this study was to
examine the influence of context input and process aspects on Assessment of
Science Practical Work (ASPW) achievement among form 4 students in Sabah. A
total of 447 Form 4 students from all over Sabah were selected by using stratified
sampling technique. Non-experimental quantitative research and survey method
was used to collect data. Instruments used to collect data comprised Context
Aspect Survey (CAS), Input Aspect Survey (IAS) and Process Aspect Survey (PAS),

whereas result of ASPW was provided by the science Form 4 teachers who
assessed the students using a standardized achievement indicator rubric provided
by the Malaysian Examination Board. The Statistical Package for the Social
Sciences’ (SPSS) for Windows version 20.0, QUEST item analysis software, and
Smart Partial Least Square (SmartPLS) version 2.0 software were used to analyze
collected data. The findings showed that for the assessment of context, input and
process aspect, the level of assessment was high (3.41-4.20) whereas the min of
ASPW achievement according to the skills was at excellent level (8 or 9, Grade A).

On the other hand, the findings showed that there were no significant correlation
with and influence on context, input and process aspects of ASPW achievement.

However, there was significant correlation and influence between context and input
and between input and process. The result of paths analysis revealed that context,

input and process aspects of ASPW do not correlate with the ASPW achievement.

The structural model generated in this study was unable to predict on the
assessment of science practical work achievement. The findings of this study bring
some implications especially the need to revise the process aspect, to ensure the
input aspect fulfills the ASPW, and to consider other factors which are able to fulfill
student’s requirement. Those who involved in the planning and implementation of
science curriculum need to review the implementation on ASPW especially in the
implementation of the process aspect.

BAB 1

PENGENALAN

1.1 Pendahuluan

Malaysia telahpun melalui beberapa siri perubahan perkembangan kurikulum sains
sekolah menengah. Bermula dari tahun 1939, kurikulum sains terarah kepada
kehidupan zaman saintifik dan bukannya berorientasikan peperiksaan. Syor
memasukkan mata pelajaran sains yang dikenali sebagai Sains Am ke dalam
kurikulum sekolah menengah menjadi kenyataan pada tahun 1945. Kewujudan
pentadbiran British telahpun menjadi pengaruh besar ke atas sukatan pelajaran
sains pada masa tersebut. Sehaluan dengan aspirasi Jawatankuasa Pendidikan
Razak (1956), Jawatankuasa Pendidikan Rahman Talib (1960) dan Jawatankuasa
Kabinet Mengkaji Pelaksanaan Dasar Pelajaran (1979), kerajaan mula menyedari
akan kepentingan pendidikan sains dalam pembangunan ekonomi dan sosial.
Kesedaran ini sangat signifikan dengan kemerdekaan Tanah Melayu pada tahun
1957. Oleh yang demikian, kurikulum Rampaian Sains, Sains Paduan dan Sains

Tulen Moden telahpun diperkenalkan di sekolah-sekolah menengah.

Kurikulum Sains Paduan Menengah Rendah dibentuk dengan pengubahsuaian
sukatan pelajaran Scottish Integrated Science’ (Lay, 2010). Pada tahun 1970,
Kementerian Pelajaran Malaysia (KPM) telah menukar bahasa pengajaran mata
pelajaran sains daripada Bahasa Inggeris kepada Bahasa Melayu. Tahun 1972
memperlihatkan tumpuan kurikulum sains yang bersifat pemerolehan ilmu
pengetahuan dan nilai saintifik melalui kewujudan kurikulum Sains Tulen Moden
iaitu Kimia, Biologi dan Fizik untuk sekolah menengah atas. Menurut Lay (2010)
juga, sukatan pelajaran dihasilkan daripada pengubahsuaian kursus Nuffield 'O-
level’mata pelajaran berkenaan di England. Lanjutan perkembangan ini, Rampaian
Sains Moden untuk sekolah menengah atas aliran sastera diperkenalkan pada tahun

1974 yang menumpukan kepada isi kandungan, nilai dan sikap saintifik. Lay



(2010) juga menyatakan sukatan pelajaran dihasilkan berdasarkan kursus Nuffield

‘General Science’di England.

Pelaksanaan dasar pendidikan menjadi mantap dengan tertubuhnya
jawatankuasa pelaksana kurikulum pada tahun 1978. Penggubalan kurikulum lebih
berkonsepkan kurikulum yang dibina sendiri oleh kerajaan Malaysia. Pengalaman
yang diperolehi melalui beberapa siri pengubahsuaian kurikulum negara lain
menjadi landasan kepada penggubalan kurikulum negara pada hari ini mengikut
aspirasi semasa. Kurikulum yang dimaksudkan ialah Kurikulum Baru Sekolah
Rendah (KBSR) dan Kurikulum Baru Sekolah Menengah (KBSM). Perubahan terus
berlaku apabila Falsafah Pendidikan Negara (Mohd. Yusof dan Khalijah, 1993)
merumuskan pendidikan di Malaysia merupakan usaha berterusan ke arah
membentuk dan memperkembangkan potensi individu secara menyeluruh dan
bersepadu supaya menghasilkan insan yang seimbang dan harmoni dari aspek
jasmani, emosi, rohani dan intelek (JERI). Pada tahun 1989, Falsafah Pendidikan
Kebangsaan (FPK) menjadi kenyataan secara bertulis dan falsafah ini
menitikberatkan pembinaan potensi individu yang seimbang dan harmonis dari segi
intelek, rohani, emosi dan jasmani, sejajar dengan aspirasi negara dan kepatuhan
kepada Tuhan (Mohd. Ismail, 2004).

Setiap individu memiliki bakat dan potensi. Bakat dan potensi yang
terpendam ini hanya akan terserlah melalui sistem pendidikan yang terancang dan
sistematik. Justeru penegasan terhadap perkembangan potensi individu ke tahap
cemerlang perlu direalisasikan melalui sosialisasi bercirikan perhubungan dan
pergaulan dengan orang lain. Perkembangan individu secara menyeluruh dan
bersepadu menegaskan setiap potensi dapat diselaraskan dan berkembang secara
bersepadu dengan potensi yang lain. Ia bertujuan untuk meminimumkan
pertentangan potensi di antara satu dengan lain. Misalnya, perkembangan potensi
jasmani, rohani dan intelek dalam sukan harus disepadukan dengan elemen-elemen
sosial seperti semangat kerjasama, kekitaan dan sebagainya. Insan yang seimbang
dan harmonis merujuk kepada individu yang memiliki ketahanan diri terhadap
cabaran hidup dan sentiasa berusaha untuk mengatasi pelbagai masalah.

Misalnya, unsur intelek seperti berupaya memanfaatkan ilmu untuk diri, orang lain



dan alam sekitar perlu disokong dengan unsur rohani seperti menghargai dan
mensyukuri pemberian Tuhan. Kedua-dua unsur ini pula dapat diseimbangkan
dengan unsur emosi seperti memiliki semangat kekitaan dan perpaduan manakala
unsur jasmani seperti memanfaatkan kemahiran dan kecergasan fizikal untuk
berdikari boleh dijadikan sebagai pelengkap kitaran perkembangan insan yang
seimbang dan harmonis. Justeru, FPK juga menuntut nilai murni dipupuk dalam
semua mata pelajaran dan aktiviti-aktiviti lain selain daripada pemupukan dan
peningkatan kemahiran berfikir, saintifik, manipulatif dan berinteraksi.

Aspek kesepaduan diperkenalkan dalam Kurikulum Bersepadu Sekolah
Menengah. Konsep penggabungjalinan dan penyerapan merangkumi unsur-unsur
seperti nilai, bahasa dan sains dan teknologi merentas kurikulum diperkukuhkan
lagi melalui kedua-dua Kurikulum Bersepadu Sekolah Rendah dan juga Kurikulum
Bersepadu Sekolah Menengah. Konsep kesepaduan dapat dilihat melalui
penggabungjalinan kemahiran dalam satu mata pelajaran seperti dalam mata
pelajaran bahasa ada empat kemahiran utama iaitu bertutur, mendengar,
membaca dan menulis. Oleh itu, dua atau lebih kemahiran digabungjalinkan dalam
satu mata pelajaran. Penggabungjalinan kemahiran antara mata pelajaran seperti
aktiviti melukis boleh dilakukan dalam pengajaran Matematik. Penyerapan pelbagai
bidang ilmu dalam mata pelajaran dan merentas mata pelajaran boleh dilihat
apabila unsur sains diserapkan dalam mata pelajaran bahasa. Penyerapan nilai
dalam mata pelajaran dapat dilaksanakan seperti aspek kebersihan dan
keselamatan diberi penekanan semasa menjalankan eksperimen. Unsur sains
merentas kurikulum pula adalah seperti kemahiran berfikir merentas kurikulum.
Kemahiran berfikir adalah untuk membentuk konsep, memberi sebab atau
membuat keputusan (Sternberg, 2006; Wiederhold, 1997; Beyer, 1988).
Kemabhiran berfikir dapat diperkembangkan dalam semua mata pelajaran, khasnya
mata pelajaran Matematik, Sains, Ekonomi dan bahasa (Noraini dan Shuki, 2009).
Kesepaduan antara kurikulum dan kokurikulum dapat dilaksanakan dengan aktiviti
kokurikulum dijadikan pengukuhan kepada aktiviti kurikulum di bilik darjah.
Pengetahuan dalam bilik darjah yang dijadikan amalan yang baik di luar sekolah

merujuk kepada kesepaduan antara pengetahuan dengan amalan.



